
					ఈ పుట అచ్చుదిద్దబడ్డది
డమరుబంధలక్షణము


	ఉ.	
ప్రాంశువులైన సత్కవులు భాసురరేఖలు రెండు రెండు సం

దంశములీల వ్రాసి వదనంబులు రెండును రెంట మూసి గ

ర్భాంశగతాక్షరంబె మొదలై తుదయై తగునట్లు గూర్పఁగా

భ్రంశము లేకదే డమరుబంధ మగున్ ద్విముఖానుబంధమై

ఖేటబంధలక్షణము


	చ.	
అలరులు నాల్గు నాల్గు వలయంబున గర్భమునన్ లిఖించి య

య్యలరుల నాద్యమంత్య మగునంఘ్రులు రెండును ముష్టిబంధన

స్థలముల నున్న యంఘ్రులును దద్గతవర్ణము లాదులంతిమం

బులు నగున ట్లమర్చి సలుపుం గని యీగతి ఖేటబంధమున్

తరవారిబంధలక్షణము


	చ.	
తుదమొద లల్గునం బ్రథమతుర్యపదంబుల కాదిఁజేసి పై

పదములు జాళువామొసలినా పిడికట్టున జట్టుగా సగం

బదియిది సొచ్చి వచ్చి పిడికల్గునకుం గల సంధి వర్ణమం

దొదుగునటుల్ ఘటింతు రిటు లుర్విఁ గవుల్ తరవారిబంధమున్

త్రిశూలబంధలక్షణము


	శా.	
ఏమై మమ్మొనవాలుగా నలరు నట్లే రేఖలం దీర్చి యం

దామూలాగ్రముగాఁగ నాళమున నాద్యంబుం దదంత్యాక్షరం

బామూలాగ్రము లొంద శాఖలను మధ్యాంఘ్రుల్ చతుర్థాంఘ్రిక్రిం

దై ముఖ్యాంఘ్రినిఁ జేర్చి కూర్చినఁ ద్రిశూలాకారబంధం బగున్

పరశుబంధలక్షణము


	శా.	
చేపట్టందగు కాండమం దొకటి తచ్ఛీర్షంబునన్ నల్మొనల్

చూపట్టందగు ఖడ్గమందు భయమున్ సొంపొంద సంధ్యాదిగా

వేపట్టందగు తుర్య మాద్యపదసంవేద్యంబుఁ గావింత్రు మే

ధాపాథోనిధు లీవిధిం బరశుబంధంబుం బ్రబంధంబులన్

శరబంధలక్షణము


	చ.	
ప్రథమతృతీయవర్ణములు పార్శ్వములందు ద్వితీయ మగ్రమం

దధిగతమౌగతిన్ నిలిపి యమ్మునఁ బూర్వపదమ్ముఁ గూర్చి త

త్ప్రథమపదంబునం జరమపాదముఁ గ్రిందుగఁ జేర్చి యల్గునన్

బుధుం డిరుచోట్లనున్నపదముల్ వెరపన్ శరబంధమై తగున్

చాపబంధలక్షణము


	చ.	
చిలుకున నాదిపాద మిడి సింగిణిశింజిని చిల్కుతోడ సం

ధిలిన దళంబు లాదిని దుదిం దగుచందమునన్ ద్విపాదము

ల్నిలిపి చతుర్థ మాదిపదలీనముగా నొనరించి యీగతిం

జలిపినఁ జాపబంధ మగు సంగతి మార్చిన మార్చగాఁ దగున్

తూణీరబంధలక్షణము


	శా.	
గోపీచందనరేఖలట్లు శరయుక్తూణాకృతిన్ వ్రాసి త

ద్రోపాగ్రంబులు తన్ముఖస్థలము తద్రూపద్విపార్శ్వంబు ల

య్యైపాదంబుల నొందఁ దుర్యచరణ బాద్యాంఘ్రిలోఁ గ్రిందుగాఁ

దోఁపన్ దీపితరీతి నిట్లు సలుపం దూణీరబంధం బగున్

